
Маќола ба тавсифи умумии вазъи фарњанги идонаю консертии марњилаи баъди барпошавии 
њокимияти шўравї ва сохти  сотсиализм (солњои 20-30-юми  асри ХХ) дар Тољикистони шимолї 
бахшида шудааст. Тазаккур меравад ки дар солњои аввали ҳокимияти шўравї муњити нави наво ва 
мусиќии хос ба вуљуд омад. Суруду мусиќї  зарбу оҳанги нав гирифта, бештар дар намуди марш ва  
интонатсияњои нав эљод мешуд. Қайд мешавад, ки дар ташаккули фарњанги  мусиќии сотсиалистї 
эљодиёти њаваскорони бадеии пролетарї  маќоми хоса дошт.  Дар маќола дар шароити нави 
иљтимоиву фарњангї шаклњои нав  касб  кардани мусиќии анъанавии тољикон  мавриди шарњу 
тавзењ қарор ёфтааст.  Инчунин доир ба ташкили кружокњои њаваскорони бадеї, иштироки онњо 
бо барномањои гуногуни мусиќї дар чорабинињои фарњангї (озмунњо, нишастњо, олимпиадањо,  
намоишњои бошукӯҳи пленэрӣ,  мусобиќањо, консертњо ва ѓ.) маълумот дода шудааст.  
 

Ключевые слова: Северный Таджикистан, праздничная культура, массовая культура, 
традиционная музыка, художественная самодеятельность 

Статья посвящена общему описанию празднично-культурной ситуации Северного 
Таджикистана после установления Советской власти и строительства социализма в 20-30-е гг. 
ХХ века. Отмечается, что с первых лет существования Советской власти наступила новая эра 
звука и музыки. Новые песни и музыка создавались в новых ритмах, чаще всего в форме маршей и 
новых интонаций. В статье объясняется приобретение новых форм традиционной таджикской 
музыки в новых социокультурных условиях. Особое место в формировании социалистической 
музыкальной культуры занимало творчество пролетарской самодеятельности. Также была 
предоставлена информация об организации кружков художественной самодеятельности, их 
участии в различных музыкальных программах и культурно-массовых мероприятиях (конкурсы, 
слеты, олимпиады, грандиозные пленэры, соревнования, концерты и др.). 

 

Key words: Northern Tajikistan, festive culture, mass culture, traditional music, amateur performances 
The article is devoted to a general description of the festive and cultural situation in Northern 

Tajikistan after the establishment of Soviet power and the construction of socialism in the 20-30s of the 
twentieth century. It is noted that from the first years of the existence of Soviet power, a new era of sound 
and music has come. New songs and music were created in new rhythms, most often in the form of marches 
and new intonations. The article explains the acquisition of new forms by traditional Tajik music in new 
socio-cultural conditions. Special place in the formation of socialist musical culture was occupied by the 

creativity of proletarian amateur performances. Information was also provided on the organization of 
amateur art circles, their participation in various musical programs and cultural events (competitions, 
rallies, olympiads, grand open airs, competitions, concerts, etc.). 

 

Баъди ѓалабаи Инќилоби Октябри соли 1917, дар солњои аввали Хокимияти  Шўравї  
фарњанги  халќи  тољик  дигаргунињои  азимеро аз cap гузаронд. Дар баробари дигар хоҷагиҳои 
халқи тоҷик  сиёсї шудани  фарњанг пешрафти прогрессивии эљоди-халқи  суст карда, ба таври 
куллї тањриф ва хароб гардонд, ба гуногунии шаклњои он рахна зад. Дар зери парчами 
инкишоф ва наздикшавии байналмилалї фарњангњои миллї оњиста-оњиста њусну ќубњи 
фарњанги анъанавии халќњо коста гардида, дар фарњанг мафкурањои муайяне ба вуљуд омаданд 
ва дар њар як фарњанги миллї,  падидањои ба њамдигар хеле монанд  ташаккул ёфтанд [4,c.12]. 

Роњи стратегии «ба хок яксон кардани» дунёи кўњна, ки онро Њизби Коммунистї ва 
Хукумати Шӯравӣ пеш гирифтанд, табиатан маънои инкор кардани тамоми комёбињои мусбати 
љамъияти пешазинќилобї, аз љумла дар соњаи фарњангро  дошт.   

Тамаддуни тоталитаризми  шўравї маданиятро аз худ карда, принсипи баробарњуќуќиро 
муттасил васеъ намуд. Дар солњои аввали  Инќилоби Октябр шиори В.И. Ленин «Санъат аз они 
халќ аст» бо бо ғояи фарҳанги сотсиалисти ба миён гузошта шуда буд. Гарчанде ин шиор ба 
мардум фањмо бошад њам, он принсипи популизмро равшантар ифода мекард. Дар ин давр 
истилоњи «фарњанги оммавї» пайдо гардид. 

Дар шањрњои Осиёи Миёна, алалхусус, дар Хуљанд, Конибодом, Ўротеппа дар солњои аввали 
Њокимияти Шўравї муњити нави садо ва мусиќии хоси шањрї ба вуљуд омад. Кори тарѓиботї 
звенои асосии кори оммавию сиёсї ва тарбиявї гардида, симои асосии он тарѓиботчї 
(агитатор) буд. Баромади тарѓиботчиён  чун ќоида дар якљоягї бо консерт ва мусиқї баргузор 
мегашт. Дигаргунињои нави иљтимоию фарњангї дар суруду мусиќии халќї низ дар њама љо 
инъикос меёфт. Акнун сурудњои маъмул бо матнњои нав ѓанї гардонида мешуданд. Баъзан дар 
онњо ритми нав, бештар марш, интонатсияњои нав равшан ворид карда мешуд[15,c.8]. 

Дар рафти баргузории маршњои идона, митингњо, гусел ва вохўрињои аскарони сурх ва ѓайра 
бо матни  шеърњои С.Айнї, А.Лоњутї, М.Рањимї ва дигар шоирон сурудњои инќилобї иљро 
карда мешуданд. Ҳамин тариқ, «Марши озодӣ»-и С.Айнӣ бо ангезаи «Марселеза»-и машҳур, 
байтҳои А.Лоњутӣ «Армияи Сурх» бо оҳанги суруди «Армияи сафед, барони сиёҳ», «Мо 
фарзандони коргаронем» ва ба ангезаи суруди «Рафиќон ба по» ва ѓайра суруда мешуданд 
[15,c.7]. 

Аз сабаби он ки ноњияњои шимоли Тољикистон дар ибтидо ба њайати Љумњурии мухтори 
шўравии сотсиалистии Туркистон (1917—1924) дохил мешуданд, аввалин сурудњои инќилобии 
бо забони узбекї эљодкардаи Њамза Њакимзода Ниёзї (1889—1929), «Яша Шўро» ( Зинда бод 
Шўроњо), «Ишчилар уйѓон» (Коргарон бедор шавед), «Њой ишчилар» (Њой коргарон) ва ѓайра  
дар ин љо низ пањн мегаштанд[9,c.57].  

Дар баробари ин сурудњои нави миллии тољикї — «Пролетарњои Бухоро» ва «Миллат озод 
шуд — дилњо шод мешаванд» эљод мешаванд. Дар митинг  консерт ба шарафи сесолагии 
Инќилоби Октябр дар Самарќанд аъзои  кружоки мусиќию драмавї баромад карданд[8,c.354]. 

Дар солњои аввали Њокимияти Шўравї эљодиёти њаваскорони бадеии пролетарї дар 
ташаккули маданияти мусиќии сотсиалистї маќоми асосї бозид. Дар баробари ин, хусусиятњои 
воќеии мављудияти мусиќї њамчун далели асосї хизмат мекарданд. Ба аќидаи санъатшиноси 
рус  С.Румянтсев  азбар намудани маҳорати фарҳанги мусиқӣ, муошират намудан бо беҳтарин 
намунаҳои он, на танњо бо роњи хизматрасонии санъати касбї, балки аз рўи  хизматрасонии 
эљодиёти бадеї - худфаъолияти оммавї  њосил мегардад[14,c.106]. 

Њамза Њакимзода Ниёзї соли 1918 дар Фарѓона труппаи мусиќию драмавии љавонони 
мусулмонро ташкил кард, ки он ба њайати поезди таблиѓотии Туркфронт дохил шуд. Коллектив 
дар њайати агитпоезд ба  водии Фарѓона, Тошкент ва умуман вилояти Сирдарё сафар мекард, 
дар он суруду  мусиќї, хор (унисон) иљро мегардид  ва ансамбли асбобњои халќї фаъолият 
мебурд. Дар њайати ансамбл навозандаи номдори тољик аз Конибодом Абдуќодир Ної 
(Исмоилов) низ шомил буд[2,c.346-347]. 

Аввалин кружоки њаваскорони бадеии тољик соли 1918 дар Самарќанд таъсис ёфт. Сипас дар 
Хуљанд, Ўротеппа, Исфара ва Конибодом чунин дастаҳои  њаваскорони бадеї ташкил карда 
шуданд. Ташкилотчиёни онњо зиёиёни мањаллї — муаллимон, хизматчиён, донишљўён 
буданд[9,c.354-355]. Моњи августи соли 1919 дар назди шўъбаи уездии маорифи халќ гурўњи 
муаллимони Хуљанд тањти сарварии М.Саидљонов кружоки мусиќию драмавї ташкил 
намуданд[12,c.24; 17,c.7].  

Дар шароити нави иљтимоиву фарњангї, ки баъди барпошавии Њокимияти Шўравї ба амал 
омад, мусиќии анъанавии тољикон шаклњои навро азбар намуд. Васеъ пањн гаштани мусиќии 
халќї ва анъанавии касбї, мављудияти иљрочиёни мусиќї- њофизону навозандагон, намудњои 
ташаккулёфтаи ансамблњои суннатии мусиќї –омили муњим барои ба арсаи васеи њаёти 
љамъиятї дохил шудани санъати сањнавї ба шумор мерафтанд[7,c.44-45]. 

Дар ин давра консерт њамчун шакли мављудияти (иљрои) мусиќї ва њамчун усули 
композитсиявию драмавии шаклњои мусиќї ва махсусан мусиќию театрї, манбаи принсипњои 
нави бадеї, пеш аз њама композитсия гардид. Воқеан, унсурҳои мусиқӣ дар доираи нави 
жанрҳои идона ва тамошобоб мустақилияти бештар пайдо карданд. 

Яке аз хусусиятњои асосии санъати мусиќии замони нав љамоавї (коллективї) ва оммавї 
будани он мебошад. Иштирокчиёни кружокњои њаваскорони бадеї (сарояндагон, навозандагон, 
раќќосон) бо барномањои гуногуни мусиќї: њам суруду раќсњои яккахонии халќї ва њам 
бадењањо (дуэтњо — диалогњо, одатан дар мазмуни ишќї), хори унисонї, ансамблњо ва 
монтажњои адабии мусиќии инструменталї ва вокалию инструменталї баромад 
мекарданд[15,c.9].  

Дар солњои аввали ба вуљуд омадани кружокњои њаваскорони бадеї дар фаъолияти онњо 
занон мувофиќи урфу одатњои ќадим ва шариат иштирок намекарданд. Танњо аз соли 1926 дар 
кори кружоки Хуљанд  иштироки занон шурўъ шуд: аввал тоторзанњо, баъдан  занони тољик –
донишљўёни техникуми педагогї. Вале занони  тољик ба машќњо бо чодар (фаранљї) 
меомаданд[16,c.387]. 

 Аз нимаи дуюми солњои 20-уми асри ХХ кружокњои њаваскорони бадеї муњимтарин шакли 
љалби санъаткорон ба фаъолияти навозандагони халќї ба шумор мерафтанд, ки ин падида дар 
тамоми Тољикистон васеъ пањн гардид. 

На танњо дар Хуљанд, балки дар дигар шањру ноњияњои Тољикистони шимолї низ кружокњои 
њаваскорони мусиќї ташкил карда шуданд. Чунончї, соли 1926 дар назди артели “Промсоюз”-и 
шањри Конибодом бо роњбарии навозандаи халќї Ќосимбой Сотиболдиев ансамбли мусиќї 
ташкил карда шуд. Дар њайати ансамбл Болтабой Неъматов, Обидљон Ѓоибов, Каримљон 
Иброњимов, Отаљон Саримсоќов, Орифхоља Тўраев ва дигарон фаъолият мебурданд[11,c.49]. 

   Соли 1927 дар Панљакент ва Ўротеппа кружокњои мусиќию драмавї ташкил карда 
шуданд[11,c.49]. Соли 1930 дар назди шӯъбаи ноњиявии  маорифи халќи шањри Ўротеппа 
кружоки мусиќии «Роњи сотсиализм» ташкил карда шуда буд, ки 34 касро дарбар 
мегирифт[11,c.50]. Соли 1931 дар назди техникуми хољагии ќишлоќи Хуљанд кружоки мусиќии 
тољик ва дар ноњияи Ашт кружоки њаваскорони бадеии «Колхозчї» ташкил карда 
шуданд[11,c.54].Минбаъд дар Ќистакўз (дења дар ноњияи њозира Б. Ѓафуров, соли 1935), дар 
комбинати абрешими Ленинобод (соли 1936), дар ноњияи  Зањматобод (њоло Айнї, соли 1936) ва 
ѓ. кружокњои  њаваскорони бадеї ташкил карда шуданд[11,c.64,69,71]. 

Ба ќавли А.Зубайдов санъати њаваскорони бадеї: «тахкурсии он буд, ки дар асоси он намуди 
нави фаъолияти оммавї ва кори фарњангию маърифатї ташаккул ёфт. Вай тавонист ба доираи 
васеи тамошобинон роҳ ёбад, барои муайян кардани њофизону навозандагони боистеъдод, ки 
баъдтар аъзои дастаҳои эҷодии касбии давлатӣ ва ҷамъиятӣ гардиданд, кӯмак намояд»[5,c.12]. 
Ба ин муносибат М.Р. Шукуров чунин гуфта буд: «Санъати њаваскорон њамчун асос ва воситаи 
асосии тарбияи кадрњои санъати миллї хизмат мекард»[18,c.357]. 

Тавассути низоми кружокњои њаваскорони халќї навозандагону њофизони љавон имкон  
пайдо карданд, ки дар озмунҳои гуногуни ноњиявї, вилоятї ва љумњуриявї, олимпиадањо, 
азназаргузаронињо, инчунин дар чорабинињои гуногуни сиёсї ва фарњангии сатњи љумњуриявї 
ва вилоятї  бо барномањои консертї ширкат варзанд. 

Воќеаи муњими таърихї дар фарњанги мусиќии замони нав  ин баргузор намудани аввалин 
намоиши њаваскорони бадеї дар давраи ташкил ёфтани ЉШС Тољикистон (соли 1929) буд, ки 
дар он наздик 100 нафар њофизу  навозандаи халќї, аз љумла аз гурўњи шањру ноњияњои 
Тољикистони шимолї иштирок намуданд[1,c.6]. 

Дар соњаи эљодиёти оммавии мусиќї ва мусиќї-театрї аз охири солњои 20-уми асри ХХ  
намоишҳои бошукӯҳи пленэрӣ (олимпиадаҳои мусиқӣ, консертҳо ва намоишҳои театрӣ дар 
боғҳо) мавқеи муҳимро ишғол карданд, ки онро мусиқишиноси маъруфи рус Б.Асафйев 
«тадбирҳои махсуси мусиқӣ» номида буд[14,c.111-112]. 

Аз соли 1927 сар карда, дар Ленинград олимпиадањои њарсолаи мусиќии иттифоќњои касаба 
гузаронида мешуданд. Ташкилотчї ва роњбари доимии фестивалњои њаваскорони бадеї 
И.Немтсов вазифањои зерини олимпиадањоро махсус ќайд намудаст: конкурси азназаргузаронї; 
консерт; сурудхонии оммавӣ; мусобиќаи инфиродии бењтарин баромадкунандагон,  истироњати  

фарњангї  ва «истироњати оќилона»; ба вуљуд овардани вазъияти нави муошират (муттањид  
шудан ба коллективи ягонаи эљодии роњбарон, иштирокчиён, тамошобинон)[14,c.112]. 

Дар асоси таљрибаи олимпиадаи мусиќии  Ленинград моњи феврали соли 1931 дар Хонаи 
дењќонони Сталинобод чорабинии калон — Спартакиада(олимпиада)-и якуми умумии тољикии 
њофизон, навозандагон ва раќќосони халќї ташкил карда шуд. Ќарори гузаронидани ин 
чорабинї аз тарафи КМ ЊК (б) Тољикистон 4 январи соли 1931 ќабул карда шуда буд. 

  Ин чорабинии миќёси љумњуриявї њамчун намоиши нави калони оммавии санъати мусиќии 
тољик дар ошкор намудани истеъдодњои халќї ањамияти калон дошт. Нишаст (олимпиада) 
нишон дод, ки дар ЉШС Тољикистон шумораи зиёди иљрокунандагони суруд ва мусиќї 
мављуданд, ки санъати љавони мусиќии касбии тољик дар рушди худ ба онњо такя карда 
метавонад[18,c.357]. 

Дар ин нишаст(олимпиада) ҳудуди 150 нафар намояндаи  мусиқии мардумӣ, аз манотиқи 
мухталифи Тоҷикистон ва ҳамчунин аз Ўзбекистон  ширкат доштанд. Ноњияњои шимолии 
Тољикистонро шањри Хуљанд — 4, Ўротеппа — 4; Мастчоњ - 5; Шаҳристон – 2; Нов - 3; Исфара 
— 3; Конибодом — 3 нафар намояндагї карданд, инчунин бо даъвати шахсї 2 нафар навозанда  
аз омузишгоњи мусиќии шањри Хучанд иштирок намуданд. Ҳамагӣ - 28 нафар. Дар нишаст 
(олимпиада) шоир А.Лоњутї, њофизону навозандагони машњури халќї Домулло Њалим Ибодов, 
Абдуќодир Ної, Аминљон Пўлотов, Мулло Туйчї, Тоњирљон Давлатов, Шохназар Соњибов, 
Давид Ќандов, Ањмадҷон Махдум ва дигарон низ иштирок доштанд[6,c.473-475; 10,c.7-54; 
13,c.257; 15,c.10]. 

Ба баромади иштирокчиён комиссияи бадеї(њакамон), ки ба њайати он адибон А.Лоњутї ва 
Н.Бектош, мудири омузишгоњи мусиќии шањри Хуљанд, раќќос Алї Ардобус, санъатшинос, 
муњаќќиќи сурудњои халќии тољику ўзбек Н.Н. Миронов, инчунин мењмонон аз Москва — 
бастакор Л. Клипер, артисти балети Театри Калон И Моисеев ва дигарон шомил буданд, бањо 
доданд[15,c.10]. 

Маводи  ин нишаст (олимпиада) барои таълиф ва нашри китоби Н.Миронов «Мусиќии 
тољикон» ( соли нашр1932) асос гашт[3,c.92]. 

Ба таври умум, нахустин нишаст-анљумани умумитољикии њофизону навозандагони халќї 
ањамияти калон дошт. Нишасти мазкур нерӯи бузурги эчодї, гуногунии мусиќии халќии 
тољикро нишон дод. 

 Минбаъд (солҳои 30-юми асри ХХ) амалан ҳар сол чорабиниҳои фарҳангии оммавӣ, ки аз 
ҷиҳати шакл гуногун, вале аз ҷиҳати мазмун ба танзимоти мақсаднок наздиканд, даъват карда 
мешуданд. Бояд зикр намуд, ки нишастњо, олимпиадаҳо, конкурсњо, консертњо ва ѓ., ки дар 
онњо намояндагони эљодиёти мусиќии халќии Тољикистони шимолї иштироккунандагони 
фаъол буданд, дорои аҳамияти маҳаллӣ, ҷумҳуриявӣ ва умумииттифоқӣ буданд. 

Ба ин гуна чорабинињо, аз љумла, конкурсњои рассомон, хофизони халќї, навозандагон ва 
достонсароёни шањри Хуҷанд ва вилояти он, ки 23-24 уми декабри соли 1932 барпо гардид;  
консерти бригадаи њофизон, навозандагон ва раќќосони тољик дар Ленинград дар љараёни 
Конференсияи Академияи илмњои ИЉШС оид ба омўзиши ќуввањои истењсолкунандаи 
Тољикистон(июни 1932); Слет-конкурси оммавии иштирокчиёни кружокњо ва коллективњои 
њаваскорони бадеї дар Хучанд(январи 1933); Олимпиадаи байниноњиявии сарояндагон ва 
навозандагон дар  шаҳри Хуҷанд(майи 1934); Азназаргузаронии эљодиёти халќ дар шањри 
Душанбе дар Анљумани ѓайринавбатии VI Шўроњои Тољикистон(декабри 1936);                                                                                                                                                                                                                                                                                                                                                                                       
Олимпиадаи ҷумҳуриявии истеъдодҳои ҷавон(июли 1937); Озмуни љумњуриявии њофизон ва 
достонсароён барои бењтарин суруд дар бораи њаёти Шўравї (июни 1938); Олимпиадаи 
вилоятии њофизон, навозандагон, раќќосон ва масхарабозон дар Исфара (апрели 1939); 
Олимпиадаи шањрии санъат дар Ленинобод(њоло Хуљанд)(майи 1939); Олимпиадаи 
љумњуриявии њаваскорони санъат дар Сталинобод(5—12 июни 1939); Аввалин Олимпиадаи 
љумњуриявии бачагонаи њаваскорони бадеї (июни 1940) ва ѓайра мисол шуда метавонанд[7,c.51-
52; 11,c.85,90-92,104]. 

Дар асоси ќарорњои њукумату њизб сатњи зерини азназаргузаронии эљодиёти халќ муайян 
карда шуда буд: 1) азназаргузаронї дар Шўроњои дењот ва ноњия; 2) олимпиадањои шањрї; 3) 
олимпиадањои ноњиявї ва вилоятї; 4) олимпиадаи ҷумҳуриявӣ[6,c.528-529]. 

Сохтори бисёрзинагии баргузор намудани нишастњо, озмунњо, Олимпиадаҳо ва ғайра 
тавонист то ҳадди имкон воҳидҳои гуногуни маъмурию ҳудудии Тоҷикистонро фаро гирад, 
гуногунрангии услубӣ ва маҳаллии навъҳо, шаклҳо ва жанрҳои мусиқии мардумии тоҷикро 
ифода намояд ва воқеан вазъияти њамонваќтаи инкишофи эљодиёти мусиќии халќии љумњуриро 

инъикос намояд. Њамаи ин ба инкишофи эљодиёти халќ фаъолона мусоидат карда,  инкишофи 
истеъдодњои халќиро таъмин намуд[5,c.14]. 

Дар инкишофу такмилёбии мањорати иљроияи њофизон ва навозандагони халќ, ташкил 
намудани консертњои гуногун барои ањолї, дар корхонањо, колхозњо, барои бинокорони 
сохтмонҳои  муњимми хољагии халќ наќши муњим бозид. Масалан, дар давраи сохтмони Канали 
калони Фарѓона (1940) бригадањои театрии шањри Ленинобод, ноњияњои Конибодом, Исфара, 
Ўротеппа, Ашт ва Нов зиёда аз 300 консерт, 250 спектакли мусиќї намоиш дода, ба зиёда аз 300 
њазор нафар тамошобин  хизмат расониданд[6,c.535]. Њамин тавр, дар ташаккул ва густариши 
мусиќии оммавии даврони шўравї, тасдиќ намудану инкишоф додани шаклњои нави фаъолияти 
оммавии идонаю консертї, ба таври оммавї намоиш додани эљодиёти њофизону навозандагони 
халќ, намояндагони мактабњои гуногуни њунарнамої,  ки аз тамоми минтаќањои Тољикистон, аз 
љумла минтаќаи шимоли он иштирок мекарданд,  дар таърихи инкишофи анъанањои  суруду 
мусиќии халќї ва касбї  падидаи њаќиќии бадеї, њамчун шакли нави љамъиятии муоширати 
ањли санъат ањамияти муњим касб намуданд.   

